
SAN MARTIN, Juan. 

I. Toponimia Jardunaldiak. 
Kronika. 

Apirilaren 3, 4 eta 5ean Euskaltzain-
diak I. Toponimia Jardunaldiak egin zi-
tuen Gasteizen. Jardunaldion helburua 
toponimiaren garrantziaz jabetzea eta 
bilketetarako arreta sortzea, teoria eta 
praktikan erabili behar diren arauak 
agertuz. 

Euskara idazten berandu hasi zenez, 
toponimia garrantzi handikoa zaigu Erdi 
Aroko agirietan agertzen denez eta 
oraindik inon bildu gaberik beste anitz 
ahoz-aho irauten dutenak. Guziok ditu-
gu bilgarri hizkuntz ikerketarako, zein 
hitzen historia edo geografiaren lekuko-
tasunerako baliagarriak izateaz gainera 
dialektologiarako ere material bikainik 
eskaintzen dizkigutelako. Horrez gaine-
ra, behar beharrezkoak zaizkigu katas-
troko mapetan erarik jatorrenez idazte-
ko eta bideetako iragarkiak behar beza-
la jartzeko. Zer esanik ere ez mendi, ibai, 
oihan, bide, baserri, ermita eta abar aha-
lik zehatzen jasotzeaz gainera mendez-
mende izan dituzten aldakuntzak edo 
eboluzioa ikusteko. 

Lehenbait lehen egin beharrezkoa zen 
hau ere. Gizonari komunika bideak 
mundu zabalera ideki zaizkion neurri 
berean hurbilengo erreferentzia gutitu 
zaio eta toki-izenok galzorian jartzen di-
tu. Horrez gainera, gure kasoan, erde-
raren pisua geroago ta handiagoa dugu, 
euskara bera bere barnetik pikortuz eta 
motelduz, eta horren ondorioz ahozke-
ra ahulduz izen asko aldatzera arte. Ho-
rren eragina garbi asko azaltzen zaigu, 
inguru bateko toki-izenak mendez-
mende kronologikoki sailkatzen baditu-
gu, azken mende honetan izan dituztela 
aldaketarik nabarmenenak. 

Bestalde, herbestekoen eritziak eta es-
perientziak ere jakin nahi ziren eta 
Frantzia nahiz Espiniako zenbait espe-
zialistaz gainera Kataluña eta Galiziako 
autonomi komunitateetako Administra-
zio Publikoetan eta Kartografiagintzan 
daramaten jokabidea ezagutu. Haatik 
ziren partaide erakunde haietako tekni-
koak. Hitzaldiok erakusten digute Jar-
dunaldion garrantzia. 

Lehen egunean, hasierako egunez, Le-
hendakaritzako Kontseilari den J. Ra-
mon Gevara jaun txit gorenak eta Eus-
kaltzainburu jaun Fr. Luis Villasanteren 
hitzekin ideki zituzten Jardunaldiok, eta 
aintzin hitzaldia Euskaltzaindiko Iker 
sailburu den Luis Mitxelenak eman zuen 
"Hitz eta izenen jatorriaz". Ondorean, 
Societat d'Onomàstica elkartearen idaz-
kari nagusi den Enric Moreu-Rey jaunak 
"Corpus toponimikoaren biltze, sailka-
tze, normalizazio eta ofizializazioa: Ka-
taluñako esperientziaz oharpenak". 

Arratsaldez, Araba eta Nafarroari be-
gira, beste honako hitzaldi hauek: E. 
Knörr euskaltzain eta Euskaltzaindiaren 
Onomastika batzorde buruak, "Toponi-
miazko lanak Araban: iragana eta orai-
na". Jose Antonio González Salazar Et-
nikerkideak, "Bilketa adibide bat: egun-
go Arabako toponimia". Josá M.a Jime-
no Jurio Eusko Ikaskuntzakoak, "Topo-
nimoen bilketa. Ingurua, iturriak, me-
todologia. Nafarroako esperientzia". Ri-

cardo Ciervide Euskal Herriko Unibert-
sitateko irakasleak, "Toponimia gonba-
ratuarekiko oharrak: Ega harana eta Oli-
ba eskualdea". 

Hizlari eta antolatzaile zuzendariak 
lehendakariarekin afaldu zuten Ajurie-
nea jauregian txit gorenak komitaturik. 

Bigarren egunean, goizez, Alfonso Iri-
goyen euskaltzain eta Deustuko Uniber-
tsitateko irakasleak, "Izendegi arazoak 
erdal administraziopeko euskal eremuen 
mapagintzan, orain arte". Antonio Llo-
rente Maldonado Salamancako Unibert-
sitateko katedradunak, "Avilako toponi-
moak eta baskoien jendeztatzea". Juan 
Antonio Frago Sevillako Unibertsitate-
ko katedradunak, "Toponimiaren arazo, 
metodo eta irakaspenak". Benjamín Sa-
biron Kataluñako Generalitateko Pro-
duccio Cartogràfica delakoaren zerbi-
tzu buruak, "Kataluñan toponimiaren 
bilakaera: sintesi historikoa eta egungo 
egoera". Antón Santamarina Instituto 
da Lingua Galega delakoaren idazkari 
nagusiak, "Galiziar toponimoen berre-
zarkuntza arazoak". 

Arratsaldez, Juan San Martin euskal-
tzainak, "Gipuzkoan toponomastika 
bilketak egiteko oinarrizko arauak". Xa-
vier Ravier Tolosako Le Mirail Unibert-
sitateko irakasleak, "Akitaniar-gaskoin 
toponimia eta aintzinako iturriak". 
Eugène Goyenetche Pabeko Unibertsita-
teko irakasle ohiak, "Iparraldean Erdi 
Aroko Onomastika eta historia". Jean 
Orpustan Bordele - III Unibertsitateko 
irakasleak, "Iparraldeko aintzinako to-
ponimoetan kontsonante epentetiko 
bat". 

Hirugarren egunean, goizez bukatu 
zen honako hitzaldiekin: Jose Luis Li-
zundia Euskaltzaindiko urgazle eta Ono-
mastika batzordeko idazkariak, "Euskal 
Komunitate Autonomo eta Nafarroan 
toponimoen ofizialtasun eta seinalezta-
penaz legeria eta beronen aplikazioa". 
Miguel Angel Muñagorri Herri Ardura-
laritzaren Euskal Erakundeko Euskal-
duntze sailaren kideak, "Euskal Admi-

nistrazioa toponimiaren normalizapen 
egintzaren aurrez-aurre". 

Hitzaldien ondotik elkarrizketak izan 
ziren, Jean Haritschelhar euskaltzainbu-
ru ordea moderatzaile zela. Euskara, es-
painola eta frantsesa erabili ziren nagu-
siki. Hitzaldi guziok liburu batean argi-
taratzea erabaki zen, Euskal Herrian to-
ponimiaz egingo diren lanen oinarri izan 
dadin, eta noizpehinka era honetako jar-
dunaldiak eratzearen premia agertu zen. 

Hiru egunotan Kartografia erakuske-
ta egon zen publikora idekirik, Jose An-
tonio Arana Euskaltzaindiaren Azkue 
Bibliotekako arduradunaren zuzendari-
tzapean antolaturik. Ortelius-ek 1586an 
argitaratu zuen Hispaniae Veteris 
Descriptio-tik hasi eta orainagokoak arte 
136 ale berezik osatua. Han bertan, Eus-
kaltzaindiak publikatutako Euskal Ma-
pagintzaren Erakusketa horren katalo-
goa banatu zitzaien bisitariei. 


